
UUM ONLINE: SOMELab Research Group (RG), Pusat Pengajian Pengurusan Perniagaan (SBM), Universiti Utara Malaysia melakar
langkah pertama dalam memperluaskan jaringan strategiknya menerusi program sulung di Johor pada 17 dan 18 September 2026.

Program ini menghimpunkan elemen penglibatan komuniti, jaringan alumni dan industri, keusahawanan serta penerokaan peluang
penyelidikan dan kerjasama baharu.

Program ini diketuai oleh Ketua SOMELab RG, Prof. Madya Dr. Darwina Ahmad Arshad bersama lima ahli kumpulan penyelidikan iaitu
Prof. Madya Dr. Lily Julienti Abu Bakar, Prof. Madya Dr. Norzieiriani Ahmad, Prof Madya Dr. Nazlina Zakaria, Dr. Munirah Khamarudin
dan Dr. Muhammad Zulgarnain Arshad.

Program ini turut dilaksanakan dengan kerjasama Pusat Alumni UUM, sekali gus membuka ruang untuk menghubungkan kekuatan
penyelidikan universiti dengan jaringan alumni, komuniti dan industri. Kerjasama ini turut diperkukuh melalui penglibatan Pengarah
Pusat Alumni UUM yang juga merupakan salah seorang ahli SOMELab RG.

Antara pengisian utama ialah penglibatan pasukan SOMELab RG sebagai ahli jawatankuasa dalam Program Pemindahan limu dan
Jaringan Komuniti bersama ADTEC JTM Kampus Tangkak, Johor.

Program ini turut dirasmikan oleh Ketua Pengarah Jabatan Tenaga Manusia, Dato’ Mohamad Zahri Samingon.

Dr. Darwina berkata, melalui program ini, ahli SOMELab RG berpeluang berinteraksi dan berkongsi pengalaman bersama pelajar serta
staf ADTEC JTM Kampus Tangkak.

Menurutnya, pertemuan ini mengeratkan hubungan antara universiti dan komuniti, di samping menjadi platform untuk bertukar
pandangan serta mengenal pasti ruang kerjasama yang dapat menghubungkan kepakaran akademik dengan keperluan sebenar
komuniti dan industri.

Selain penglibatan komuniti, SOMELab RG turut mendekati usahawan tempatan dan alumni UUM di sekitar Muar antaranya
mengadakan sesi perkongsian bersama alumni UUM dan pemilik Kampung Malaya Homestay, Abdul Hafidz Win bagi mendapatkan
gambaran lebih dekat mengenai perjalanan dan pembangunan perniagaan yang diusahakan beliau.

Sepanjang berada di Johor, pasukan turut menginap di Kampung Malaya Homestay bagi merasai sendiri pengalaman pelancongan
desa (rural tourism) yang ditawarkan. Konsep ini mengetengahkan suasana perkampungan, budaya dan kehidupan masyarakat
setempat, sekali gus memperlihatkan bagaimana keunikan komuniti tempatan boleh diterjemahkan kepada peluang keusahawanan dan
produk pelancongan yang mempunyai nilai tersendiri.

Pasukan turut berpeluang melawat ladang melon di Sungai Rambai yang diusahakan oleh Abdul Hafidz dengan mengaplikasikan
teknologi smart farming dan penanaman dalam rumah hijau.

Pendekatan ini memperlihatkan bagaimana teknologi dan inovasi boleh dimanfaatkan dalam pertanian moden untuk menghasilkan
melon berkualiti premium yang berpotensi memenuhi permintaan pasaran bernilai tinggi, termasuk pasar raya premium di Malaysia dan
Singapura. Lawatan ini turut memberi ruang kepada ahli SOMELab RG untuk melihat perniagaan pertanian daripada perspektif yang
lebih luas, khususnya dalam aspek keusahawanan, inovasi, strategi dan pemasaran.

Sebagai program sulung SOMELab RG, perjalanan ke Johor ini menjadi langkah awal dalam membina jaringan yang lebih dekat
bersama komuniti, alumni, usahawan dan industri.

Setiap pertemuan dan perkongsian sepanjang program membawa perspektif serta idea baharu yang dapat membantu SOMELab RG
menterjemahkan idea penyelidikan berdasarkan realiti dan keperluan sebenar di lapangan. Jaringan yang terjalin diharapkan dapat
menjadi penghubung bagi menerokai potensi kolaborasi penyelidikan pada masa hadapan.

